
		
			[image: Cubierta]
		

	
		
			[image: ]

		

	
		
			
A república
das fábulas

			O nome de Esopo pasou á historia asociado ao das fábulas. De exitir realmente, Esopo sería de orixe tracia ou frixia, chegaría como escravo a Atenas e alí viviría entre os séculos VII e VI antes de Cristo. Carecedor de atractivo físico (cabezón, anano, corcovado e tatexo) pero dotado de enorme enxeño, estivo ao servizo dun filósofo chamado Xanto quen, por lle ter regalado Esopo moi proveitosos e sabios consellos, lle concedeu a liberdade.

			Así, ao Esopo lendario atribúeselle a escrita ou compilación de varios centos de fábulas que levan o seu nome e, por iso, pola sona da súa agudeza e sabedoría, xa foi célebre na antiga Grecia. Os ingratos veciños de Delfos quitáronlle a vida violentamente polo que foron duramente castigados polos demais pobos helenos.

			O seu nome vai unido ao dunha magna e pioneira obra compilatoria de literatura sapiencial, unha antoloxía con centos de apólogos das tradicións mesopotámica, india e grega, protagonizados fundamentalmente por animais e que chamamos fábulas; ou sexa, relatos ficcionados breves, en prosa ou verso, con clara intención crítica e moralizante, e función exemplarizante. Que estes relatos perdurasen na cadea de transmisión oral e impresa, sometidos aos vaivéns ideolóxicos ou relixiosos, pero conservando as esencias, confirma a súa utilidade para a educación dos máis novos ao longo do tempo.

			As fábulas que coñecemos, case todas de orixe oriental e fasquía greco-latina, continúan vivas como xénero uniforme e aínda moi popular. Seguimos asociando os animais que as protagonizan (raposo, corvo, lobo, rato, cobra, porco...) coas mesmas calidades, virtudes e vicios que probablemente lles apoñían os sumerios de finais do terceiro milenio antes de Cristo, cando as usaban para instruír e aconsellar.

			A fábula «é unha variante popular, satírica, do mito e contábase en festas agrarias de tipo popular», en palabras do grande especialista na fabulística clásica, Francisco Rodríguez Adrados.

			Aos nomes de Esopo, Demetrio de Falero, Babrio, Fedro, Aviano, Horacio ou, pegando un chimpo enorme no tempo, os dos autores medievais Pedro Alfonso, don Juan Manuel e Juan Ruiz, sumamos xa nos séculos XVII e seguintes os de Jean de La Fontaine, Tomás de Iriarte ou Félix María de Samaniego, para chegar neste século XXI coa feliz nova destas dez Fábulas contadas, con rima e en galego, da autoría de Gonzalo Navaza.

			Como os antigos poetas gregos, cultivadores de iambos, Navaza pon ao día neste fermoso libro unha decena de fábulas que nos veñen daquel tempo afastado, recreando e actualizando os mesmos asuntos que atravesaron linguas e culturas, en prosa ou verso, durante máis de catro mil anos.

			Moitas das fábulas conservan un pouso cínico e todas sen excepción conteñen a correspondente denuncia ou sentenza crítica a favor de calidades morais positivas (sensatez, laboriosidade, intelixencia, xenerosidade, cordura, cautela, valor, serenidade...) fronte a outras negativas (fachenda, ociosidade, abuso, burla, ingratitude, cobiza, insolidariedade, imprudencia, impaciencia...).

			Nestas fermosas fábulas en verso, galeguizadas por Gonzalo Navaza, son doce animais, como na inmensa maioría das que coñecemos, os protagonistas. O raposo aparece en tres delas con diferentes funcións, os ratos en dúas, o lobo, galiña e galo, burro e porco, corvo, cobra e cabra con cabrito, chicharra e formiga; sempre, como manda a lei suprema da fábula, o animal pequeno, máis espelido, vence o grande, sempre máis bruto e torpe. A excepción só se dá en dous dos relatos en que interveñen humanos, un avaricioso e outro incauto, sobre os que recae a sentenza ou lección moral.

